
 � Milli Məclisin deputatı, Azərbaycan 
Mətbuat Şurasının sədri Əflatun Amaşovun 
Trendə müsahibəsi

– Əflatun müəllim, 2018-ci 
il Mətbuat Şurasının fəaliyyəti 
baxımından hansı məqamlarla 
yaddaqalan oldu?

– 2018-ci ildə Mətbuat Şu-
rasının fəaliyyətə başlamasının 
15 ili tamam oldu. Ötən 15 il, 
ümumilikdə, media ictimaiyyəti 
üçün uğurlu olub. Şura mətbuatın 
özünütənzimləməsini həyata keçi-
rir. Konkret funksiya və vəzifələri 
var. Lakin fikrimcə, əsas məqam 
qurumun cəmiyyətə, bir növ, 
media mesajı verə bilməsində və 
cəmiyyətin ona adekvat reaksiya-
sındadır. Reaksiya isə var. Çünki 
şuraya etimad və inam yaranıb.

Mətbuat Şurasının mövcud-
luğu o deməkdir ki, cəmiyyətin 
hərəkətverici qüvvəsi olan jur-
nalistika özünü təkmilləşdirmək, 
inkişaf etmək, nöqsan və çatış-
mazlıqlarını aradan qaldırmaq 
üçün təşkilatlana bilir. Əslində, 
bu, model və nümunədir. Bəzən 
vurğulayırlar ki, nə üçün başqa 
peşə sahiblərinin problemlərini, 
çatışmazlıqlarını göstərən, 
ictimailəşdirən qurum yoxdur? 
Belə söyləyənlər müəyyən 
mənada haqlıdırlar. Ancaq gəlin, 
nəzərə alaq ki, media fəaliyyəti 
ictimai əhəmiyyət daşıyır. Jurnalist 
əməyi geniş diapazona malikdir. 
Hər hansı şəxs müəyyən sahədə 
üzləşdiyi çətinliyi mediada işıq-
landırır, jurnalistikanın ədalətinə 
sığınır. Bu, o deməkdir ki, medi-
anın ədalət anlayışı güclü olma-
lıdır və media peşəkar olduqda 
güclüdür. Mətbuat Şurasının ötən 
15 ildəki fəaliyyəti həm peşəkar 
jurnalistikanın güclənməsinə, 
həm peşəkarlığın yeni forma və 
standartlarının tətbiqinə, həm də 
peşəkarlığa yad halların aradan 
qaldırılmasına, cəmiyyətin maraq 
və mənafelərinin təmin olunma-
sına yönələn ictimai çağırışdır. 
Bu çağırış cəmiyyətdə əks-səda 
doğurubsa, ona dəstək varsa, 
demək ki, uğur da var.

“İnternet media 
cəmiyyətin əsas informasiya 

mənbəyinə çevrilib”

Ötən il Azərbaycan mediasının 
və Mətbuat Şurasının həyatında 
daha bir mühüm hadisə ölkə 
jurnalistlərinin VII qurultayının 
təşkili idi. Bildiyiniz kimi, qurultay 
martın 10-da keçirildi. Ali Məclisdə 
şuranın nizamnaməsinə dəyişiklik 
edildi, qurumun İdarə Heyətinin 
tərkibi genişləndirildi, yeni tərkib 
seçildi, problemlər diqqətə çatdı-
rıldı, qarşıdakı 4 il müddətində on-

ların həlli istiqamətində görüləcək 
işlər ətrafında müzakirələr aparıl-
dı. Hesab edirəm ki, jurnalistlərin 
qurultayı yalnız Mətbuat Şurası 
və media ictimaiyyəti üçün önəm 
daşımadı, ümumilikdə, ölkənin 
həyatında əlamətdar hadisəyə 
çevrildi.

Mətbuat Şurası 2018-ci ildə 
də özünün ənənəvi fəaliyyət 
istiqamətlərinə sadiq qaldı. Bura 
başlıca olaraq şuraya daxil olan 
şikayətlərin araşdırılması, qərar və 
rəylərin qəbulu daxildir.

2018-ci ildə Azərbaycan 
Mətbuat Şurasına 480 şikayət 
məktubu daxil olub. Bununla bağlı 
şuranın illik hesabatında konk-
ret rəqəmlər açıqlanacaq. Ona 
görə də yalnız bəzi məqamları 
qeyd etməklə kifayətlənəcəyəm. 
Mətbuat Şurasının fəaliyyətdə 
olduğu ilk illərdə, daha doğrusu, 
ilk onillikdə şikayətlərin artım 
dinamikasına ölkənin ictimai-si-
yasi həyatında baş verən han-
sısa hadisə, yaxud hadisələr 
təsir göstərirdisə, artıq bu meyl 
müşahidə edilmir. Belə vəziyyəti 
iki cəhətdən dəyərləndirmək 
mümkündür. Əlbəttə, mediada 
siyasiləşmə, demək olar, yoxdur. 
Digər tərəfdən, sosial şəbəkələrin, 
xüsusən də “Facebook”un rolunu 
vurğulamaq lazımdır. Hazırda 
siyasi konfrontasiyalar məhz bu 
müstəvidə özünü göstərməkdədir.

İnternet media orqanlarının 
artan çəkisini qeyd etməliyəm. 
Mətbuat Şurasına daxil olan 
şikayətlərin əksər hissəsi on-
lardandır. Bu cəhət düşünməyə 
vadar edir. Biz vaxtilə qəzetlərin 
peşə prinsiplərinə zidd 
fəaliyyətlərinin aradan qaldırılması 
üçün çalışırdıqsa və müəyyən 
uğurlar əldə etmişdiksə, internet 
media orqanlarının total artımı 
şəraitində əldə etdiyimiz uğurların 
bəzən sıradan çıxdığının da şahidi 
oluruq. Deməli, sahəyə daha sis-
temli yanaşmalıyıq.

“Medianın linç etməsi 
insanların ədalət ruhunu 

sarsıdır, hüquqi münasibətlər 
sisteminə zərbə vurur”

– 2018-ci ili mediamızın 
inkişafı baxımından necə 
qiymətləndirirsiniz? Hansı 
cəhəti fərqləndirmək mümkün-
dür?

– Mediamız kifayət qədər təsir 
gücünə malikdir. 2018-ci ildə bu 
təsir daha da artıb. Prinsipcə, bu 
vacibdir. Media ölkədəki söz və 
ifadə azadlığının tribunası kimi 

çıxış etməlidir. Onun missiyası 
ədalətli olmalıdır.

Ayrı-ayrı məqamları təhlil 
edəndə görürsən ki, jurnalistika 
ümumən hadisə və proseslərə 
ədalətli yanaşır. Yəni belə deyim, 
haqqında neqativ məlumat yayılan 
hansısa məmurun, yaxud vəzifəli 
şəxsin şiddətlə qınanması lazım-
dır. Amma media linç yox, tənqid 
etməlidir. Tənqid konkret fakta 
əsaslanmalı, yaradıcılıq məhsulu 
olaraq ortaya çıxmalıdır. Medianın 

linç etməsi insanların ədalət ruhu-
nu sarsıdır, hüquqi münasibətlər 
sisteminə zərbə vurur. Nəticədə, 
kütlə psixologiyasının dominant 
mövqe qazanmasına şərait yara-
nır. Bu, olduqca ziyanlı tendensi-
yadır.

Media mahiyyətcə dağıdıcı-
lıqdan uzaq durmalı, birləşdirici 
olmalıdır. O, kütlə yaratmamalıdır. 
Çünki kütlə prinsipləri, bütövlükdə, 
dəyərləri darmadağın edir. Yaxın 
Şərqdə baş vermiş bir sıra siyasi 
proseslər sonrası biz bunun şahidi 
olduq.

– Buna yalnız media diqqət 
yetirməlidir?

– Media öz üzərinə düşəni 
etməlidir. Yəni həssas olmalıdır. 
Həssaslıq peşəkarlıqdan asılıdır. 
Haqqında az əvvəl bəhs etdi-
yim məsələdə ümumən ölkənin 
informasiya təhlükəsizliyi ilə bağlı 
məqamlar var. Burada dövlətin 
üzərinə konkret vəzifələr dü-
şür. Son illər kifayət qədər işlər 
görülüb. Bir sıra qanunlara əlavə 
və dəyişikliklər edilməklə hüqu-
qi tənzimləmələr üçün meydan 
genişləndirilib. Təbii ki, başqa 
tədbirlər də görülməlidir və 
görüləcək də. Amma gəlin, nəzərə 
alaq ki, informasiya müstəvisində 
hüquqi tənzimləmələr asan başa 
gəlmir. Misal çəkim, Avropanın 
qabaqcıl ölkələrində mediaya 
yardım mexanizmi lap əvvəldən 
mövcuddur. Ancaq vaxtilə bunu 
ölkəmizdə tətbiq etmək istəyəndə 
nə qədər söz-söhbətlər yarandı. 
İddia edildi ki, proses medianı asılı 
hala gətirəcək. Ancaq belə olmadı. 
Eləcə də indi. Hansısa qanuna 

dəyişiklik edilir, dərhal reaksiya 
verilir ki, bu, söz və ifadə azadlı-
ğını məhdudlaşdırmaq tədbiridir. 
Məsələni dünyanın ictimai rəyinə 
məhz bu cür çatdırmaq istəyən 
müəyyən qüvvələr və onların 
Azərbaycandakı tərəfdarları 
var. Belə hay-küy salmaqdan-
sa, danışıqlar, müzakirələr 
aparmaq, vəziyyəti öyrənmək 
lazımdır. İndiyədək nə qazan-
mışıqsa, inkarçılıq yolu ilə əldə 
etməmişik. Kimlərsə informasiya 

orqanı yaradır, bununla təbii ki, 
cəmiyyətlə təmasa keçir. Dövlət 
onların fəaliyyətinin mənfi tərəfli 
ola biləcəyi perspektivini nə üçün 
düşünməməlidir? Əlbəttə ki, 
düşünməlidir, tədbir görməlidir.

Ancaq media, ümumən, 
həssas sahədir. Jurnalist 
ictimaiyyəti olaraq bunu daha 
çox düşünməliyik. Dövlətimizin 
inkişafını istəyiriksə, söz və ifadə 
azadlığının tam mahiyyətindən 
çıxış etməliyik, hər hansı spekul-
yasiyalara yol verməməliyik. Bir 
ölkə iqtisadi cəhətdən nə qədər 
inkişaf edir-etsin, orada insan 
hüquq və azadlıqları qorunmursa, 
plüralist fikir yoxdursa, dünyanın 
baxış bucağı müsbət olmayacaq. 
Dövlətin mövcud istiqamətdəki 
tənzimləmələri şərtdir. Nəzərə 
alaq ki, qanunun aliliyi prinsipi-
nin cəmiyyətin sosial sifarişi ilə 
uzlaşdırılması vacibdir. Buna görə 
də daim müzakirələr aparılmalıdır, 
kompromiss variantlar tapılmalıdır, 

ziddiyyətlər aradan qaldırılmalıdır, 
bir sözlə, konkret iş görülməlidir.

Hansısa qüvvələrin təsiri ilə 
ənənəvi inkarçılıq yolu tutanlar 
müzakirədən, normal diskussiya-
dan yayınır. Bəli, bilirik, mediamız 
problemsiz deyil. Onu da bilirik 
ki, medianın cəmiyyətdəki rolu-
nu düzgün qavramayan vəzifə 
sahibləri var. Əvvəllər belələrinin 
sayı daha çox idi. Ancaq görürük 
ki, dövr, idarəçiliyə münasibət 
dəyişir. Baxın, bu gün vətəndaş 

müraciətlərini, eləcə də 
jurnalist sorğularını sosial 
şəbəkələr üzərindən cavab-
landıran məmurlarımız az 
deyil.

– Bəzən mediamız-
la bağlı fərqli fikirlər də 
səslənir. 2018-ci ildə bu 
kimi fikirlərin ara-sıra 
dövriyyədə olduğunu 
 gördük...

– Media çətin sahədir. Bu 
cəhət onun təbiətindən irəli 
gəlir. Mövcud istiqamətdə 
problemlər də kifayət 
qədərdir. Amma bu o demək 
deyil ki, həmin problemlər 

onları həll etmək istəmədiyimiz 
üçün var. Media inkişaf etməsəydi, 
ictimai nəzarət olmasaydı, 
həyatımızdakı bir çox pozitiv 
yeniliklər baş verməyəcəkdi. An-
caq əldə edilənlərlə kifayətlənmək 
olmaz.

Onu da görürük ki, media-
nın inkişafı ilə bağlı hər hansı 
konkret baxış bucağı olmayanlar 
ictimai rəyi çaşdırmaqla, oturuş-
muş media sisteminə, bir növ, 
həqarət yağdırır, bu sahəyə 
cavabdeh şəxsləri, həmçinin 
Mətbuat Şurasını hədəfə alırlar. 
Bəlli siyasi dairələrin maraqla-
rından çıxış etdikləri hər kəsə 
çox yaxşı məlumdur. 2018-ci 
ildə belələri daha aktiv oldular 
(gülür). Vaxtilə onların aktivlikləri 
sırf Mətbuat Şurası müstəvisində 
gözə dəyirdi. Müəyyən qruplaş-
malar yaradırdılar. Çalışırdılar ki, 
şuranı tutduğu yoldan döndərəcək 
dəyişikliklər eləsinlər, mərkəzdə 
dayansınlar və sair. O zaman da 

kimlərdənsə güc alırdılar, yaxud 
güc aldıqlarını düşünürdülər. İndi 
daha iddialıdırlar – öz aləmlərində 
bütövlükdə media sistemini 
dəyişmək üçün cəsarətləniblər. 
Təəssüf ki, həmin şəxslər bunu 
başa düşməməzlikdən etmirlər. 
Kifayət qədər məlumatlıdırlar, hər 
şeyi yaxşı anlayırlar. Məqsədləri 
də aydındır – anarxiya yaratmaq, 
medianın gücündən faydalan-
maqla dövlətlə vətəndaşı üz-üzə 
qoymaq.

“Mətbuat Şurası haqqında 
qanun layihəsi hazırlanıb”

– 2018-ci ildə Mətbuat 
Şurası haqqında ayrıca qanun 
qəbul edilməsinin zəruriliyinə 
dair açıqlama da verdiniz. Bu 
istiqamətdə 2019-cu ildən nə 
isə gözləmək olarmı? Ümumən, 
belə bir sənədin vacibliyini 
əsaslandırmağınızı istərdik.

– Mətbuat Şurası təşkilati-
hüquqi forma baxımından 
qeyri-hökumət təşkilatıdır, ictimai 
birlik kimi fəaliyyət göstərir. 
Ancaq üzərinə götürdüyü missiya 
böyükdür və bu missiya sosial 
sifarişdir. Söhbət bəzilərinin iddia 
etdiklərinin əksinə olaraq, heç 
də mediaya dövlət nəzarətinin 
bərpasından getmir. Belə hal 
əsla ola bilməz. Mətbuat Şurası 
haqqında qanun qeyd etdiyim so-
sial sifarişi daha səmərəli şəkildə 
təmin etmək üçün mühüm 
vasitədir. Bu vasitə eyni zaman-
da, həqiqi media vasitələrinin 
maraq və mənafeyinin qorun-
ması üçün əhəmiyyətlidir. Təbii 
ki, qanun olacaqsa, onu qəbul 
edən dövlət olacaq. Dövlətin 
marağı nədir? Azərbaycan 
Respublikasının ərazisində hər 
bir şəxsin kütləvi informasiya 
vasitəsi kimi fəaliyyət göstərən 
qəzet, jurnal, informasiya 
agentliyi və internet informasiya 
resurslarında öz hüquqlarının və 
qanunla qorunan mənafelərinin 
müdafiəsini həyata keçirmək, 
media-ictimaiyyət, media-
hakimiyyət münasibətlərini 

tənzimləmək, KİV məkanındakı 
sui-istifadələr və digər neqativ 
halların qarşısının alınması üçün 
effektiv hüquqi mexanizmləri 
tətbiq etmək. Amma dövlət 
ona da çalışır ki, proses me-
dianın özünütənzimləməsi 
müstəvisindən kənara çıxma-
sın. Buna görə də söz və ifadə 
azadlığının dərinləşməsi, bu 
sahədə cəmiyyətin maraq və 
mənafelərindən irəli gələn mühi-
tin formalaşması, kütləvi infor-
masiya vasitələrinin beynəlxalq 
informasiya məkanına inteqra-
siyasında səmərəliliyi artırmaq 
məqsədilə şuranın fəaliyyətinə 
kömək edə, zəruri təşkilati, texni-
ki və maddi dəstək göstərə bilər. 
Nəzəri baxımdan yanaşsaq, 
mahiyyət budur.

Əslində, dünyanın bir çox 
qabaqcıl ölkələrindəki mətbuat 
şuralarının fəaliyyəti qanun-
la tənzimlənir, yaxud da onlar 
hansısa yolla dövlət tərəfindən 
dəstəklənirlər. Yəni bu, keçilmiş 
yol, müraciət edilmiş təcrübədir.

Mətbuat Şurası haqqında 
ilkin qanun layihəsi hazırlanıb və 
müvafiq qurumlara təqdim edilib. 
Hazırda layihənin ekspertizası və 
beynəlxalq təcrübəyə uyğunlaşdı-
rılması istiqamətində işlər aparılır. 
Hesab edirəm ki, bu işlər uğurla 
başa çatdırıldıqdan sonra layihə 
parlamentin müvafiq komitəsinin 
müzakirəsinə təqdim oluna, plenar 
iclasın gündəliyinə daxil edilə 
bilər. İnanıram ki, 2019-cu ildə 
bu istiqamətdə konkret addımlar 
atılacaq.

– Əflatun müəllim,  
2019-cu ildən media ilə bağlı 
gözləntilərinizi bilmək maraqlı 
olardı...

– Gözləntilərimiz müəyyən 
mənada arzularımızı özündə 
ehtiva edir. Əlbəttə, 2019-cu 
ilin jurnalistlərimiz üçün uğurlu 
keçməsini arzulayıram. Hər bir 
sahə çətindir, amma həmişə 
düşünmüşəm ki, jurnalistlər daha 
çətin işlə məşğuldurlar. Onların 
əməkləri müstəsna əməkdir.

Arzum budur ki, 2019-cu 
ildə jurnalistikamızda keyfiyyət 
dəyişiklikləri daha çox olsun. Daha 
peşəkar yaracıdılıq məhsullarına 
görə sevinək, qürur hissi keçirək. 
Əlbəttə, mediamız Qafqazda qa-
baqcıl mövqeyə sahibdir. Dünya-
nın ölkəmizlə, ümumən, regionla 
bağlı başlıca informasiya qaynağı 
Azərbaycan mediasıdır. Amma biz 
bu statusu daha dolğun şəkildə 
görmək istəyirik. İstəyirik ki, 
mediamız dünya media məkanına 
inteqrasiya etsin. Azərbaycan 
həqiqətlərinin müdafiəsi üçün 
monolit mövqe sərgiləməkdə daha 
ardıcıl olsun.

Əflatun AMAŞOV: 
Media mahiyyətcə dağıdıcılıqdan 
uzaq durmalı, birləşdirici olmalıdır 

Mingəçevir Şəhər Dövlət Rəsm Qalereyasında 
20 Yanvar şəhidlərinə həsr olunmuş sərgi

 � Mingəçevir Dövlət Rəsm 
Qalereyasında 20 Yanvar şəhidlərinə 
həsr olunmuş sərgi təşkil 
olunmuşdur. Yanvarın 16-da açılan 
sərgidə Mingəçevir məktəblilərinin 
əl işlərindən ibarət rəsm nümunələri 
nümayiş etdirilir. Müxtəlif səpgilərdə 
işlənmiş rəsm əsərləri mahiyyətcə 
bir məna daşıyırdı. 20 Yanvar 
hadisələri keçmiş SSRİ rəhbərliyinin 
Azərbaycan xalqına qarşı törətdiyi 
ən qəddar cinayət hadisəsidir. 
Xalqın birliyi, əzmkarlığı, 
qəhrəmanlığı, mərdliyi məkrli 
düşmənə layiqli cavabdır. Topla, 
tankla, öldürücü silahlarla xalqın 
iradəsini qırmaq olmaz! Sərgidə 
nümayiş olunan balaca rəssamların 
çəkdikləri əsərlərdən doğan yekdil 
fikir belə idi: Ölərik, azadlığımızı 
əldən vermərik. Vətən yenilməzdir!

Sərginin açılışında şəhər 
ictimaiyyətinin nümyəndələri ilə 
yanaşı, təhsil işçiləri, ümumtəhsil 
orta məktəblərinin nümayəndələri, 
məktəblilər, şəhər sakinləri iştirak 
edirdilər. Tədbiri Mingəçevir Dövlət 
Rəsm Qalereyasının rəhbəri Böyükki-

şi Adilbəyli açaraq təşkil olunan sərgi 
haqqında fikirlərini açıqladı, yaradıcı 
məktəblilərə uğurlar arzuladı.

Şəhər icra hakimiyyətinin başçısı 
İlham İsmayılov 20 Yanvar faciəsindən 
ətraflı bəhs edərək vətənpərvərlərimizin 
əzmkar mübarizəsini xatırlatdı və həmin 

hadisələri xalqımızın qəhrəmanlıq tarixi 
kimi səciyyələndirdi. Sərginin təşkilində 
əməyi olan hər kəsə minnətdarlığını 
ifadə etdi. Ölkə rəhbəri möhtərəm 
Prezidentimiz İlham Əliyevin 20 Yanvar 
şəhidlərinin, bütövlükdə Azərbaycan 
xalqının azadlığı uğrunda şəhid olan-
ların xatirəsini əbədiləşdirmək üçün 
həyata keçirdiyi tədbirlərdən bəhs etdi. 
Şəhidlərin ruhuna Allahdan dualar dilədi.

İlqar HƏSƏNOV, 
“Xalq qəzeti”nin bölgə müxbiri

Bu şah misra ilə rədiflənən məşhur 
şeir 1990-cı ilin Qanlı yanvar günlərində 
dinc xalqımızın üstünə qoşun yeritmiş, 
günahsız soydaşlarımızı qətlə yetirmiş 
qırmızı imperiya rəhbərliyinə qarşı ümum-
xalq ittihamının bədii ifadəsi kimi dillər 
əzbərinə çevrilmişdi, yanıqlı könüllərə 
təsəlli və ümid çiləmişdi: 

Torpaqda haqqı var axan qanın da,
Bir nərin qolları düşüb yanında,
Müqəddəs Şəhidlər xiyabanında,
Dəli bir ağlamaq keçir könlümdən.

O zaman bu “dəli bir ağlamaq”, 
əslində, milyonlarla ürəkdən qaynayıb-
daşan, göz yaşlarından süzülüb, qəzəb 
və nifrət selinə çevrilən üsyan idi, 
günahsız həmvətənlərimizin intiqamı-
na dəlisov bir çağırış idi. Həmin şeir 
müəllifi– tanınmış telejurnalist, qeyrətli 
soydaşımız Alı Mustafayevin özünün də 
Qarabağ münaqişəsinin ilk günlərindən 
ön cəhbəsində olduğu Haqq davamız-
da mübarizə andına çevrildi:

Mənası bir imiş toyun, yasın da,
Bu qara zülmətin, ağ libasın da.
Durub haqq evinin astanasında
Dəli bir ağlamaq keçir könlümdən.

Lakin Alı Mustafayev dağlar 
qədər ağır hüznün göz yaşlarını silib 
mübarizəyə daha əzmlə qoşuldu. O, 
20 Yanvar şəhidlərinin mübarizəsinin 
davamında harada oldusa, düşmənin 
üstünə yeridi–Qarabağın oda qala-
nan məntəqələrində də, Kremlin ali 
iclas salonlarının kluarlarında da, 
ekrandakı reportaj, müsahibə, şərh 
və çıxışlarında da. Düşmənlərin 
raketlə vurub saldığı vertolyotdan 
sağ çıxan cəsur telejurnalist sağalıb 
ayağa qalxandan sonra yenə odlu 
nöqtələrdən geri çəkilmədi. 1990-cı ilin 
20 noyabrında isə azərbycanlı qanına 
susamış erməni cəlladlarının növbəti 
vandallığının– Qaradağlı qurbanları-
nın sorağına yol alan hərbi vertalyot 

Ağdərənin Qarakənd 
istiqamətində raketlə 
məhv edildi. Həlak 
olanlar arasında 
Azərbaycanın 
dövlət və hökumət 
rəhbərləri, yüksək 
çinli hərbçilər və 
ekipaj üzvləri ilə yanaşı, belə səfərlərdə 
həmişə mikrofonu əlində, operatoru 
yanında olan qorxubilməz reportyor Alı 
Mustafayev də olmuşdu...

Bütün bunlar barədə Mədəniyyət 
Nazirliyinin sifarişi ilə “Salnamə” sənədli 
filmlər studiyasında çəkilmiş “ Milli 

qəhrəman Alı Mustafayev” filminin 
təqdimat mərasimində hüzn qarışıq bir 
öyünclə söhbət açıldı. 

Yasamal rayonundakı Heydər Əliyev 
mərkəzində keçirilən məclisdə filmin re-
jissoru, istedadlı kinemotoqrafçı Kəmalə 
Musaqızı bildirdi ki, dövlətin dəstəyi ilə 
son illərdə 215 Milli qəhrəmandan 81-i 
haqqında sənədli film çəkilib. Ənənəyə 
uyğun olaraq, şəhid qəhrəmanlarımızın 
xatirəsinin geniş anıldığı 20 Yanvar 
Ümumxalq Hüzn Günü ərəfəsində onlar 
barəsində çəkilmiş sənədli filmlər həftəsi 
keçirilir. Vətənpərvər qüvvələrin və Yasa-
mal rayonu ərazisində təhsil alan kursant-
ların iştirak etdiyi bu mərasimdə isə Milli 
qəhrəman Alı Mustafayev barədə çəkilmiş 

film ilk dəfə paytaxt ictimaiyyətinin 
nümayəndələrinə təqdim edilir.

Sonra 30 dəqiqəlik sənədli film 

nümayiş etdirildi. Salondakılar mübariz 
jurnalist, istedadlı şair, qeyrətli vətəndaş 
Alı Mustafayevin kino obrazının yaradıldı-
ğı filmə böyük maraqla tamaşa etdilər.

Bakı Dövlət Universiteti jurnalistika 
fakültəsində Alı Mustafayevin müəllimi 

olmuş professor 
Nəsir Əhmədli, Milli 
qəhrəmanın tələbəlik 
və iş yoldaşı olmuş 
Əməkdar jurnalist 
Tahir Aydınoğlu, 
Milli qəhrəman Asif 
Məhərrəmovun qardaşı, 
Qarabağ döyüşlərinin 
iştirakçısı Ədalət 
Məhərrəmov ekran 
əsərində Alı Mustafa-
yevin bitkin və təsirli 
obrazının yaradıldığını 
söylədilər, belə filmlərin 
yeni nəslin yurda sevgi 
və mubarizlik ruhunda 

tərbiyəsində önəmini vurğuladılar.
Milli qəhrəmanın bacısı Maral 

Mustafayeva qardaşının xatirəsinin 
əbədiləşdirilməsinə layiqli töhfə olan 
sənədli filmin ərsəyə gətirilməsinə görə 
dövlətimizin rəhbərliyinə və yaradıcı 
heyətə ailələri adından minnətdarlığını 
bildirdi.

Mərasimdə xalqımızın azadlığı və tor-
paqlarımızın bütövlüyü uğrunda ümum-
xalq mübarizəsi və Qarabağ müharibəsi 
şəhidlərinin xatirəsi ehtiramla anıldı, 
onların ruhuna dualar səsləndi.

T.TURAN, 
“Xalq qəzeti

“Dəli bir ağlamaq 
keçir könlümdən”

717 yanvar 2019-cu il, cümə axşamı

Milli qəhrəmanlarımız


